
Ўзбекистон   Республикаси   номидан
Ҳ   У   К   М

2021 йил январь ойининг 12-куни, жиноят ишлари бўйича Косон туман суди, ўз биносида, очиқ суд мажлисида, 
Раислик қилувчи: туман суди судьяси Н.Н.Ашуров, 

судья ёрдамчиси Ж.Шовкатовнинг котиблигида, тарафлардан давлат айбловчиси Косон туман прокурори ёрдамчиси З.Ғозиев, судланувчи Д.Мирзоева ва унинг ҳимоячиси – адвокат Ш.Худойбердиев, иштирокида, Мирзоева Дилнавоз Намозовна (Mirzoyeva Dilnavoz Namozovna)га оид 1-1809-2005/137-сонли жиноят ишини судда кўриб чиқди. Иш ҳужжатларига кўра:
Мирзоева Дилнавоз Намозовна (Mirzoyeva Dilnavoz Namozovna) – 1983 йил 22 июль куни Косон туманида туғилган, миллати ўзбек, Ўзбекистон Республикаси фуқароси, маълумоти ўрта, оилали, 2 нафар фарзандлари бор, муқаддам судланмаган, Косон туман “Қуйибоғ” маҳалласи, “Афросиёб” кўчаси 1-уйда яшайди, иш бўйича  “гаров” эҳтиёт чораси қўлланилган, айблов хулосаси нусхасини 2020 йил 16 ноябрда олган, 
Ўзбекистон Республикаси Жиноят кодекси 270-моддаси 1-қисми ва         25,273-моддаси 5-қисми билан айбланган.
Суд, судланувчи ва гувоҳларнинг кўрсатувларини эшитиб, иш бўйича тўпланган далилларни текшириб кўриб ҳамда тарафларнинг музокара нутқларини муҳокама қилиб, қуйидагиларни

а  н  и  қ  л  а  д  и :

Судланувчи Д.Мирзоева тақиқланган экинларни қонунга хилоф равишда экиш ва етиштириш жиноятини қуйидаги ҳолатда қасддан содир қилган:

жумладан, 2020 йил 12 август куни Косон тумани ҳудудида ўтказилган “Қорадори-2020” тадбири давомида, Косон тумани “Қуйибоғ” маҳалласи, “Афросиёб” кўчаси, 1-уйда яшовчи фуқаро Мирзоева Дилнавоз Намозовна ўзининг яшаш ҳовлисидаги қурилиши тугалланмаган бинонинг ички қисмида жойлашган ер майдонида яширин равишда тақиқланган экин яъни, 7 (етти) туп “каннабис” ўсимлигини экиб, уни етиштириб келаётганлиги туман ИИБ ходимлари томонидан аниқланиб, ушбу ўсимликлар холислар иштирокида тегишли тартибда ҳужжатлаштирилиб олинган.
Судланувчи Мирзоева Дилнавоз Намозовна судда, айбига тўлиқ иқрорлик ва чин кўнгилдан пушаймонлик билдириб, юқоридаги манзилда қайнонаси Тошқулова Жамила ва вояга етмаган фарзандлари билан бирга яшаб келишини, турмуш ўртоғи Р.Маматқулов гиёхвандлик воситалари билан ноқонуний шуғулланганлиги учун суднинг хукми билан 2017 йилда буён озодликдан маҳрум қилиш жазосини ўтаб келаётганлигини,                        2020 йилнинг май ойини бошларида турмуш ўртоғини курткаси ён чўнтагидан қоғозга ўралган гиёхвандлик воситаси уруғини топиб олганлигини, сўнгра оила аъзоларига айтмасдан ушбу уруғларни яшаш уйини тўридаги қурилиши тугалланмаган бинонинг ички қисмидаги ерга экканлигини, ундан етти туп наша ўсимлиги униб чиққанлигини, у ушбу ўсимликларга сув қўйиб, тагини юмшатиб, парвариш килганлигини,               2020 йил 12 август куни соат 10:00 ларда яшаш уйида ўтирганида бир нечта нотаниш кишилар келиб ўзларини ИИБ ходимлари деб таништириб, унинг яшаш уйини кўздан кечирмоқчи эканликларини айтганларини, у рози бўлганидан сўнг ИИБ ходимлари икки нафар холислар иштирокида уйни кўздан кечириб, қурилиши тугалланмаган бинода экилган ўсимликларни кўриб, уларни ким экканлигини сўраганларини, у ушбу ўсимликни ўзи экканини айтиб берганлигини, ИИБ ходимлари ўсимликларни халтага солиб, баённома орқали ҳужжатлаштириб олганларини, у баённомани ўқиб кўриб, уни имзолаганлигини, ходимлар томонидан бирор ноқонуний ҳаракат содир этилмаганлигини, қилмишидан пушаймонлигини, боқувчиси йўқлигини, вояга етмаган 2 нафар фарзанди борлигини хисобга олиб, қонуний енгиллик беришни сўради.
Гувоҳ Ж.Нарзиев судда, 2015 йилдан буён Косон тумани қишлоқ хўжалик бўлимида фаолият кўрсатиб келаётганлигини, 2020 йил 12 август куни соат 10:00 ларда уни Косон туман ИИБ ходимларини таклифига кўра,  Косон тумани, “Қуйибоғ” маҳалласи, “Афросиёб” кўчаси, 1-хонадонга борганлигини, ИИБ ходимлари ушбу хонадонни икки нафар холислар иштирокида кўздан кечириб, хонадоннинг қурилиши тугалланмаган биносида етти туп яшил рангли ўткир ҳидли ўсимлик борлигини аниқлаганларини, у ИИБ ходимларини топшириғига асосан ўсимликларни кўздан кечирганида, етти тўп ўсимликларни барчаси маҳаллий ўғит билан ишлов берилиб, остига сув қуйилганини аниқлаганлигини, шундан сўнг ИИБ ходимлари ушбу ўсимликни текшириб кўриш мақсадида баённома орқали ҳужжатлаштириб олганларини баён қилди. 

Гувоҳ Л.Ҳақбердиева судда, 2020 йил 12 август куни соат                        10:00ларда  маҳалла ҳудудида ўз ишлари билан юрганида, унинг олдига фуқаролик кийимида бўлган шахслар келишиб, ўзларини Косон тумани ИИБ ходимлари деб таништирганларини ва бир ишда холис сифатида иштирок этишини таклиф қилганларини, у рози бўлганидан сўнг унга ва яна бир нафар шахсга ҳуқуқ ва мажбуриятларини тушунтириб, уларни ўзлари билан бирга Афросиёб кўчаси 1-уйга олиб борганларини, уйдан Д.Мирзоева чиқганлигини, ИИБ ходимлари Д.Мирзоевадан яшаш уйида тақиқланган ўсимликлар экилгани тўғрисида маълумот борлигини, шу сабабли уйини кўздан кечиришларини айтганларида Д.Мирзоева розилик билдирганлигини, ИИБ ходимлари унинг уйини кўздан кечириб, ҳовлининг қурилиши тугалланмаган биносида жами 7 туп ўткир ҳидли яшил баргли ўсиимликлар экилганини аниқлаганларини, ИИБ ходимлари ушбу ўсимликларни текшириб кўриш мақсадида баённома орқали ҳужжатлаштириб олганларини, у баённома билан танишиб, уни имзолаб берганлигини баён қилди. 

Гувоҳ Ж.Тошқулова судда, Д.Мирзоева келини бўлишини, ўғли Маматқулов Рустам гиёхвандлик воситалари билан ноқонуний шуғулланганлиги учун 2017 йилда буён суднинг хукми билан тайинланган озодликдан маҳрум қилиш жазосини ўтаб келаётганлигини, 2020 йил               12 август куни соат 10:00 ларда яшаш уйида ўтирганида, ўзларини ИИБ ходимлари деб таништирган шахслар келишиб, икки нафар холислар иштирокида ҳовлини кўздан кечирганларини, кўздан кечириш давомида уйни қурилиши тугалланмаган биносида 7 туп яшил рангли ўткир ҳидли ўсимликлар экилганлигини аниқлаб, уларни текшириб кўриш мақсадида баённома орқали ҳужжатлаштириб олганларини, ИИБ ходимлари улардан ушбу ўсимликни ким экганлигини сўраганларида, келини Дилнавоз уларни ўзи экканини айтганлигини, Дилнавоз нима сабабдан буларни экканлигини билмаслигини, у соғлиғи яхши бўлмаганлиги сабабли уйдан кам чиқишини, ушбу ўсимликларни ҳам ИИБ ходимлари келиб ҳужжатлаштириб олгунларига қадар билмаганлигини баён қилди.
Судга оид кимёвий экспертизасининг 2020 йил 12 август кунидаги                  №251-сонли хулосасида, фуқаро Д.Н.Мирзоеванинг яшаш уйи ховлисидан ҳужжатлаштирилиб олинган, 7 туп, яшил рангли, ўткир хидли, нам холатдаги ўсимликлар “Каннабис” ўсимлиги эканлигини, ушбу ўсимликлар таъқиқланган ўсимликлар турига кириши, “Каннабис” ўсимликларининг узунлиги, 84 см, 100 см, 106 см, 107 см, 110 см, 152 см, 155 см ўлчамларни ташкил этиши, ўсимликларининг жами соф оғирлиги 2279,2 (икки минг икки юз етмиш тўққиз бутун ўндан икки) граммга тенг эканлигини кўрсатилган.

Судга оид кимёвий экспертизасининг 2020 йил 10 сентябрь кунидаги №285-сонли хулосасида фуқаро Д.Н.Мирзоеванинг яшаш уйи ҳовлисидан ҳужжатлаштирилиб олинган, 7 туп “Каннабис” ўсимлигининг қуритилган ҳолдаги соф оғирлиги 699 (олти юз тўқсон тўққиз) граммга тенг эканлигини кўрсатилган.

Қашқадарё вилояти наркология диспанцерининг                             08.09.2020 йилдаги №201-сонли хулосасида, Д.Н.Мирзоева гиёҳвандлик касаллигига чалинмаганлиги, мажбурий даволанишга муҳтож эмаслиги, у вилоят наркология диспанцерида ҳисобда турмаслиги кўрсатилган.

ДХХ Қашқадарё вилояти бошқармасига жами соф оғирлиги                     699 (олти юз тўқсон тўққиз) граммга тенг бўлган 7 (етти) туп “каннабис” ўсимлиги 27.11.2020 йилда тегишли тартибда расмийлаштирилган далолатнома ва 0035894-сонли квитанция орқали топширилган.

Судланувчи Д.Мирзоеванинг айби, унинг судда ўз айбига иқрорлик билдириб берган кўрсатувларидан ташқари, суд муҳокамаси давомида текширилган ҳодиса жойини кўздан кечириш баённомаси, чизмаси ва унга илова қилинган фотосуратлар, тушунтириш хати, дастлабки тергов давомида сўроқ қилинган гувоҳларнинг кўрсатувлари ҳамда ишда мавжуд бўлган бошқа ёзма далиллар билан тўлиқ ўз исботини топади. 
Суд, судланувчи Д.Мирзоеванинг айби квалификациясини муҳокама қилиб, унинг тақиқланган экин, яъни “каннабис” ўсимлигини қонунга хилоф равишда экиб, етиштирганликда ифодаланган қилмиши дастлабки тергов органи томонидан ЖК 270-моддасининг 1-қисми билан тўғри квалификация қилинган бўлсада, бироқ Д.Мирзоевани ЖКнинг      25,273-моддаси 5-қисми билан, яъни кўп миқдордаги гиёҳвандлик воситаларини сотишга суиқасд қилганликда айблаб, хатоликка йўл қўйилган.

Ўзбекистон Республикаси Жиноят кодекси 273-моддасининг                5-қисмида, гиёҳвандлик воситалари, уларнинг аналоглари ёки психатроп моддаларни кўп миқдорда сотиш учун жиноий жавобгарлик белгиланган.

Ўзбекистон Республикаси Олий суди Пленумининг 2017 йил                    28 апрелдаги “Гиёҳвандлик воситалари ва психотроп моддалар билан қонунга хилоф равишда муомала қилишга оид жиноят ишлари бўйича суд амалиёти тўғрисида”ги Қарорининг:

20-банди, учинчи хатбошисида, дастлабки тергов органлари ва судлар ҳар бир иш бўйича гиёҳвандлик воситалари, психотроп моддаларни қонунга хилоф равишда эгаллашдан кўзланган мақсадни аниқлашлари зарур. Бундай восита ёки моддаларни эгаллаш уларни келгусида ўтказиш (сотиш) учун содир этилганлиги аниқланган тақдирда, айбдорнинг ҳаракатлари қайд этилган жиноятларга тайёргарлик кўриш ёки суиқасд сифатида қўшимча равишда ЖК 25, 273-моддаси билан квалификация қилиниши керак; 

         21-банди, тўртинчи хатбошисида, гиёҳвандлик воситалари, психотроп моддаларни сотиш усулида кўп миқдорда ўтказиш уларни ўтказишнинг энг ижтимоий хавфли кўриниши ҳисобланиши туфайли, мазкур қилмиш ЖК 273-моддасининг бешинчи қисми билан квалификация қилиниши лозим. Мазкур восита ёки моддаларни кўп миқдорда бошқа барча усулларда ўтказиш ЖК 273-моддасининг бошқа тегишли қисми билан жавобгарлик келиб чиқишига сабаб бўлади;
25-бандида, айбдорда гиёҳвандлик воситалари, психотроп моддаларни қонунга хилоф равишда ўтказишга (ЖК 273-моддаси биринчи, иккинчи, учинчи, бешинчи қисмлари) қасд мавжудлиги тўғрисидаги масалани ҳал этишда, судлар бундай восита ёки моддалар ҳақиқатдан ўтказиш мақсадида тайёрлаб қўйилганлигига оид далиллар мажмуидан келиб чиқишлари лозим. Бундай далилларга, масалан, гиёҳвандлик воситалари ёки психотроп моддалар фақат истеъмол қилинишини истисно этадиган миқдорда топилганлиги, бундай восита ёки моддалар муайян дозада (ўлчамда) қадоқланганлиги, улар ташиш ёки жўнатишда махсус махфий жойга яширилганлиги, уларни тайёрлаш учун асбоб-ускуналар мавжудлиги, экспертизанинг айбдор гиёҳванд эмаслиги тўғрисидаги хулосаси ва ҳ.к.лар киради. Иш бўйича аниқланган ҳақиқий ҳолатлардан келиб чиқиб, айбдорнинг ҳаракатлари ЖК 25–моддасининг биринчи ёки иккинчи қисми ва ЖК 273-моддасининг тегишли қисми билан квалификация қилиниши керак деб тушунтириш берилган.

Жиноят иши бўийча дастлабки тергов органи томонидан судланувчи Д.Мирзоеванинг яшаш уйида 7 туп “каннабис” ўсимлигини экиб, етиштириб келаётганликда ифодаланган қилмишида унинг келгусида сотишга бўлган қасди мавжудлигини тасдиқловчи етарли далиллар билан исботланмаган бўлсада, тахминларга асосланган ҳолда унга кўп миқдордаги гиёҳвандлик воситасини сотишга суииқасд қилганликда айблов эълон қилинган.  
Суд муҳокамаси давомида ҳам Д.Мирзоеванинг уйида экиб етиштирган каннабис ўсимлигини келгусида сотиш мақсади ва қасди мавжудлиги аниқланмади.

Ўзбекистон Республиркаси ЖПКнинг 23-моддасида айбдорликка оид барча шубҳалар, башарти уларни бартараф этиш имкониятлари тугаган бўлса, гумон қилинувчи, айбланувчи ёки судланувчининг фойдасига ҳал қилиниши лозим. Қонун қўлланилаётганда келиб чиқадиган шубҳалар ҳам гумон қилинувчининг, айбланувчининг, судланувчининг фойдасига ҳал қилиниши лозимлиги қайд этилган.

Шу боис суд, ишда судланувчи Д.Мирзоеванинг кўп миқдордаги гиёҳвандлик воситиасини сотишга суиқасд қилиш жиноятини содир этганлигини тасдиқловчи етарли далиллар бўлмаганлигини инобатга олиб, унинг айбидан ЖК 25,273-моддасининг 5-қисмини чиқариш лозим бўлади. 

Суд, судланувчига нисбатан жазо тайинлашда амалдаги Қонун талабларига ва Ўзбекистон Республикаси Олий суди Пленуми томонидан берилган тушунтиришларга қатъий амал қилишни лозим топди.

Хусусан, Жиноят кодексининг 7-моддасига кўра, жиноят содир этган шахсга нисбатан у ахлоқан тузалиши ва янги жиноят содир этишининг олдини олиш учун зарур ҳамда етарли бўладиган жазо тайинланиши ёки бошқа ҳуқуқий таъсир чораси қўлланилиши керак.

Шу Кодекснинг 8-моддасига биноан, жиноят содир этишда айбдор бўлган шахсга нисбатан қўлланиладиган жазо ёки бошқа ҳуқуқий таъсир чораси одилона бўлиши, яъни жиноятнинг оғир-енгиллигига, айбнинг ва шахснинг ижтимоий хавфлилик даражасига мувофиқ бўлиши лозим.

Ўзбекистон Республикаси Олий суди Пленумининг 2006 йил                   3 февралдаги “Судлар томонидан жиноят учун жазо тайинлаш амалиёти тўғрисида”ги 1-сонли қарорининг 1, 3, 37-бандларида “Судларнинг эътибори жиноят учун жазо тайинлашда қонунийлик, инсонпарварлик, одиллик ва жавобгарликнинг муқаррарлиги принципларига қатъий амал қилишга қаратилсин”, “Жиноят кодексининг 8, 54-моддалари мазмунига кўра, жазо адолатли бўлиши – ҳар бир ҳолатда индивидуал тайинланиши, жиноятнинг хусусияти ва ижтимоий хавфлилик даражасига, айбдорнинг шахсига, шунингдек, жазони енгиллаштирувчи ва оғирлаштирувчи ҳолатларга мувофиқ бўлиши керак”, “ЖК 57-моддасига мувофиқ, содир этилган жиноятнинг ижтимоий хавфлилик даражасини жиддий камайтирувчи ҳолатлар аниқланган тақдирда, Жиноят кодекси Махсус қисми моддаси санкциясида назарда тутилган энг кам жазодан ҳам камроқ ёки шу моддада назарда тутилмаган бошқа енгилроқ жазо тайинланиши мумкин. Бунда, қонунга мувофиқ, судлар, нафақат шахс жиноят содир этиш вақтида кўзлаган мотив ва мақсад, айб шакли ва даражасини, балки, айбдорнинг шахси, жиноят иштирокчилари орасидаги роли, жиноят содир этилиш пайтидаги ёки содир этилганидан кейинги хулқ-атвори, жиноятни содир этиш сабаблари ва бунга олиб келган шарт-шароитни ҳам эътиборга олишлари лозим” деб тушунтириш берилган. 
Суд, судланувчи Д.Мирзоевага нисбатан жазо тайинлашда айбига тўлиқ иқрор ва чин кўнгилдан пушаймонлигини ЖКнинг 55-моддасига асосан жазони енгиллаштирувчи ҳолат, ғаразли ва бошқача паст ниятларда жиноят содир этганлигини ЖКнинг 56-моддасига асосан жазони оғирлаштирувчи ҳолат деб баҳолаб, содир қилинган жиноятнинг ижтимоий хавфлилик даражасини жиддий камайтирувчи ҳолатларни, яъни унинг шахсини, ёшини, муқаддам судланмаганлигини, қармоғида вояга етмаган фарзандлари борлигини, биринчи маротаба ижтимоий хавфи катта бўлмаган жиноят содир этганлигини эътиборга олиб, ЖКнинг                          57-моддасини қўллаган ҳолда ЖК 270-моддасининг 1-қисми санкциясида назарда тутилган энг кам жазодан ҳам камроқ жарима жазоси тайинлашни, жаримани давлат даромадига ундиришни, унга нисбатан қўлланилган “гаров” эҳтиёт чорасини ҳукм қонуний кучга киргач бекор қилиб, гаровга қўйилган 4.950.000 сўм пулларни гаровга қўювчига қайтаришни лозим топди.

Шунингдек, Ўзбекистон Республикаси Олий суди Пленумининг 2006 йил 3 февралдаги “Судлар томонидан жиноят учун жазо тайинлаш амалиёти тўғрисида”ги 1-сонли қарорининг 16-бандидаги “Судлар шуни назарда тутишлари керакки, жарима тариқасидаги жазо тайинланганда ҳукмнинг қарор қисмида жарима миқдори билан бир қаторда унинг жиноят содир этилган вақтдаги энг кам ойлик иш ҳақи миқдоридан келиб чиқиб ҳисобланган пул бирлигида ифодаланган жами суммаси ҳам кўрсатилиши лозим” деган тушунтиришидан келиб чиқиб, судланувчи Д.Мирзоевага нисбатан тайинланган жарима миқдорини белгилашда жиноят содир этилган пайтда амалда бўлган базавий ҳисоблаш миқдори 223.000 сўмдан келиб чиқиш лозим бўлади.
 Шунингдек, суд иш бўйича ашёвий далил деб эътироф этилиб,               ДХХ Қашқадарё вилояти бошқармасига топширилган соф вазни 699 (олти юз тўқсон тўққиз) граммга тенг бўлган 7 (етти) туп “каннабис” ўсимлигини йўқ қилишни лозим топди.

Ўзбекистон Республикаси Жиноят-процессуал кодексининг                    454-457, 460, 462, 463, 465-468, 471-473-моддаларига амал қилиб, суд

ҳ  у  к  м       қ  и  л  д  и :

Мирзоева Дилнавоз Намозовна (Mirzoyeva Dilnavoz Namozovna)нинг айбидан Ўзбекистон Республикаси Жиноят кодекси  25,273-моддасининг 5-қисмида назарда тутилган жиноятни содир этганлиги тўғрисидаги айблов чиқарилсин.

Мирзоева Дилнавоз Намозовна (Mirzoyeva Dilnavoz Namozovna) Ўзбекистон Республикаси Жиноят кодекси 270-моддасининг 1-қисмида назарда тутилган жиноятни содир қилганликда айбли деб топилсин ҳамда унга ЖКнинг 57-моддасини қўллаб, базавий ҳисоблаш миқдорининг йигирма баравари, яъни 4.460.000 сўм миқдорида жарима жазоси тайинлансин. 

Жарима давлат фойдасига ундирилсин.
Унга нисбатан қўлланилган “гаров” эҳтиёт чораси бекор қилиниб, Қашқадарё вилоят ИИБнинг депозит ҳисоб рақамида сақланаётган 4.950.000 сўм гаров пули гаровга қўювчи Мирзоева Дилнавоз Намозовнага қайтарилсин.

Ашёвий далил: соф вазни 699 (олти юз тўқсон тўққиз) граммга тенг бўлган 7 (етти) туп “каннабис” ўсимлиги йўқ қилинсин.

Ҳукмдан норози тарафлар ҳукм эълон қилинган кундан, маҳкум ҳукм нусхаси топширилган кундан бошлаб, шу суд орқали жиноят ишлари бўйича Қашқадарё вилоят судига ўн сутка муддат ичида апелляция тартибида ёки ҳукм қонуний кучга киргач кассация тартибида шикоят беришга, прокурор протест билдиришга ҳақлидирлар.

Раислик қилувчи                                        


Н.Ашуров

